
	<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2011 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ԴԵԿՏԵՄԲԵՐԻ 23-Ի  N 1748-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ, ԼՐԱՑՈՒՄՆԵՐ ԿԱՏԱՐԵԼՈՒ ԵՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ>>
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՀԻՄՆԱՎՈՐՈՒՄԸ

	1.
	Անհրաժեշտությունը

	
	 Նպաստել առանձին հուշարձաններում ավարտական փուլում գտնվող վերականգնողական աշխատանքների կայացմանը, հրատապ միջամտություն ցուցաբերել առավել վտանգված և արժեքավոր հուշարձանների վերականգնման և դրանց հետագա պահպանության հետ կապված խնդիրների լուծմանը:

	2.
	Ընթացիկ իրավիճակը և խնդիրները

	
	  ՀՀ մշակույթի նախարարության կողմից <<Պատմության և մշակույթի հուշարձանների վերականգնում և վերանորոգում>> բյուջետային ծրագրով 2010 թ. իրականացվող աշխատանքների ընթացքի վերլուծությունից բացահայտվել է այդ աշխատանքների ծավալների փոփոխման և, որպես դրա հետևանք, Հայաստանի Հանրապետության 2011 թ. պետական բյուջեով հուշարձանների վերականգնման համար հատկացված ֆինանսական միջոցների վերաբաշխում կատարելու անհրաժեշտություն:

  Մասնավորապես`

1. <<Հովհաննես Իմաստասեր Կաթողիկոս Օձնեցի>> բարեգործական

հիմնադրամը 2011 թ. հուլիսի 22-ին թիվ 3 գրությամբ պատրաստակամություն է հայտնել հիմնադրամի միջոցների հաշվին իրականացնել Սբ Մարիամ Աստվածածին եկեղեցու վերականգնողական աշխատանքների ֆինանսավորումը, ուստի այդ աշխատանքների համար պետական բյուջեով նախատեսված 20 մլն դրամ գումարն առաջարկում ենք վերաբաշխել այլ հուշարձանների վրա:

 Հուշարձանների վերականգնման, ամրակայման նախագիծը, որը 2010 թ. պատրաստվել է ՀՀ մշակույթի նախարարությանը հատկացված ֆինանսական միջոցների հաշվին, հավանության է արժանացել նախարարության գիտամեթոդական խորհրդի կողմից, և գործող կարգի համաձայն, ներկայացվել և անցել է համալիր փորձաքննության:

2. Սոլակ համայնքի վարչական տարածքում գտնվող Մայրավանք եկեղեցու

վերականգնման նախագծի կազմման համար նախատեսված 7.5 մլն գումարն առաջարկում ենք վերաբաշխել այլ հուշարձանների վրա, քանի որ ոչ բյուջետային միջոցների հաշվին նախատեսված բարերարի կողմից վերականգնման աշխատանքների  իրականացումը պաշտոնապես չհաստատվեց, ինչի արդյունքում նախագծի վրա պետական բյուջեից ծախսվող գումարը կարող է դիտարկվել ոչ արդյունավետ:

3. ՀՀ  մշակույթի  նախարարության  գիտամեթոդական  խորհրդի`  2010 թ.

ապրիլի 30-ին կայացած նիստի որոշմամբ առաջարկվել է կատարել Իրինդ գյուղի Սբ Աստվածածին  եկեղեցու տարածքում հայտնաբերված հուշարձանապատկան բեկորների, հուշարձանամերձ տարածքի հնագիտական ուսումնասիրման աշխատանքները: Իրինդ գյուղի Սբ Աստվածածին եկեղեցու վերականգնման աշխատանքները շարունակելու նպատակով առանձին հանգուցային, վիճահարույց հարցերին վերջնական լուծում տալու համար 2011 թ. ընթացքում կազմակերպվել են մասնագիտական մի շարք քննարկումներ, որոնց ժամանակ մասնագետները վերստին պնդել են հուշարձանամերձ տարածքում հնագիտական լրացուցիչ ուսումնասիրությունների /պեղումներ/ անհրաժեշտությունը, որոնց արդյունքում ստացված լրացուցիչ տեղեկությունները /հուշարձանապատկան նոր բեկորների հայտնաբերում/ կնպաստեն բարձրացված խնդիրների  վերջնական լուծմանը:

  ՀՀ մշակույթի նախարարության գիտամեթոդական խորհրդի 2010 թ. որոշմամբ նախարարությունը դիմել է ՀՀ ԳԱԱ հնագիտության և ազգագրության ինստիտուտին` հուշարձանի տարածքում հայտնաբերված հուշարձանապատկան բեկորների և հուշարձանամերձ տարածքի հնագիտական ուսումնասիրման աշխատանքներ իրականացնելու և  մասնագիտական եզրակացություն ստանալու նպատակով, ինչի համար նախատեսվում է ծախսել 3.8 մլն դրամ:
   Ելնելով վերոգրյալից` առաջարկվում է 2011 թ. Իրինդ գյուղի Սբ Աստվածածին եկեղեցու վերականգնման աշխատանքների համար նախատեսված 30.0 մլն դրամ գումարից 26.2 միլիոնը վերաբաշխել այլ հուշարձանների վրա: 
4.   2010 թ.    Թեղենյաց     վանքի     վերականգնման     աշխատանքներին

զուգահեռ իրականացվել և 2011 թ. շարունակվող հնագիտական պեղումների ընթացքում բացվել է վանքի բաղկացուցիչ մաս հանդիսացող Գրչատունը: Վերականգնման հետագա բնականոն ընթացքը ապահովելու համար անհրաժեշտություն է առաջացել պատվիրել Գրչատան մասնակի վերականգնման և ամրակայման նախագիծ: 2011 թ. նախարարությանը հատկացված ֆինանսական միջոցների հաշվին նախագիծն արդեն պատվիրվել է, որը գիտամեթոդական խորհրդի քննարկմանը կներկայացվի և համալիր փորձաքննության կենթարկվի 2011 թ. հոկտեմբեր-նոյեմբեր ամիսներին: 
  Ելնելով վերոգրյալից` առաջարկվում է 2011 թ. Թեղենյաց վանքի վերականգնման աշխատանքների համար նախատեսված 20.0 մլն դրամ գումարը վերաբաշխել այլ հուշարձանների վրա:

  Այսպիսով, վերաբաշխման ենթակա 73.7 մլն դրամ գումարն առաջարկում ենք ուղղել հետևյալ հուշարձաններում իրականացվող վերականգնողական աշխատանքների համար: Մասնավորապես` 

1. 2011 թ. շարունակվել են Ոսկեվազ գյուղի Սբ Հովհաննես եկեղեցու

վերականգնման, մասնավորապես հարթ երեսապատերի քանդման, վերաշարման, թաղերի, առագաստների և ծածկասալերի նոր տաշ ու շարի աշխատանքները: Ներկայում հուշարձանի վերականգնման աշխատանքները մտել են ավարտական փուլ: Հրատապ անհրաժեշտություն է առաջացել ավարտելու ծածկասալերի, թմբուկի և վեհարի վերականգնման աշխատանքները, որով հնարավոր կլինի հուշարձանի վերականգնված հատվածները նախ պաշտպանել մթնոլորտային տեղումներից, ապա հնարավորինս ամբողջացնել վերականգնման արտաքին աշխատանքները: 

       Վերականգնման նախահաշիվը` 244.33 մլն դրամ արժեքով, թողարկվել է 2006 թ., և նախահաշվում հաշվի չեն առնվել ՀՀ քաղաքաշինության նախարարության 2008 թ. հունիսի 16-ի N 41-Ն հրամանով հաստատված <<Գործող գներով շինարարական աշխատանքների արժեքի հաշվարկման կարգով>> նախատեսված նյութերի արժեքի, աշխատավարձի չափի փոփոխության, մեխանիզմների շահագործման և վերադիր ծախսերի նոր տոկոսադրույքները: Նախագծող կազմակերպությանը հանձնարարված է կատարել նախահաշվի վերահաշվարկ, որի արդյունքում նախահաշվի ընդհանուր արժեքը կավելանա մոտ 25 %-ով: 

     մմմ Ելնելով վերոգրյալից` առաջարկվում է 2011 թ. Ոսկեվազ գյուղի Սբ Հովհաննես եկեղեցու վերականգնման աշխատանքները շարունակելու համար հատկացնել 19.8 մլն դրամ:

2. Գոշավանք վանական համալիրի տարածքում գտնվող Մ. Գոշի

դամբարանը /13-րդ դարի սկիզբ/ և դրա մերձակա տարածքը դարձել է <<Մխիթար Գոշ>> համալսարանի կողմից պարբերաբար կազմակերպվող միջոցառումների նախընտրելի վայրը: Այստեղ անցկացվող միջոցառումների շրջանակում համալսարանն ավարտած ուսանողներին հանձնվում են դիպլոմները, իսկ իրավաբանի մասնագիտությունն ընտրած առաջին կուրսի ուսանողները մասնակցում են երդման արարողությանը: Հուշարձանի վերականգնմանը պատրաստակամ է աջակցել նաև <<ՀՀ Սահմանադրական իրավունք>> կենտրոնը, որը հանձն է առել այդ նպատակի համար իրենց կողմից հանգանակված ողջ գումարը /մոտ 4.9 մլն դրամ/ հատկացնել հուշարձանի վերականգնման աշխատանքների իրականացմանը:

  Հուշարձանի վերականգնման նախագիծը հավանության է արժանացել ՀՀ մշակույթի նախարարության գիտամեթոդական խորհրդի կողմից և, սահմանված կարգի համաձայն, ենթարկվել է համալիր փորձաքննության: 
  Ելնելով   վերոգրյալից,  ինչպես  նաև   ՀՀ  Կառավարության   20.07.2011 թ.  

N 02/14.3/12613-11 հանձնարարականի կատարումն ապահովելու նպատակով առաջարկում ենք հատկացնել 5.2 մլն դրամ` հուշարձանի վերականգնման աշխատանքները սկսելու համար /նախահաշիվը ներկայացվում է/:

3. 2011 թ.  իրականացվել  են  Քարկոփի   վանք   եկեղեցու   որմնասյուների,

կամարների, առագաստների և կեղծ թաղերի վերականգնման ու ամրակայման աշխատանքները: Հուշարձանի վերականգնված հատվածների հետագա պահպանությունը մթնոլորտային տեղումներից պաշտպանելու, հուշարձանի վերականգնողական աշխատանքների հետագա ընթացքն ապահովելու համար առաջարկում ենք 2011 թ. լրացուցիչ հատկացնել 21.5 մլն դրամ:

    Վերականգնման նախահաշիվը` 154.88 մլն դրամ արժեքով, թողարկվել է 2006 թ., և նախահաշվում հաշվի չեն առնվել ՀՀ քաղաքաշինության նախարարության 2008 թ. հունիսի 16-ի N 41-Ն հրամանով հաստատված <<Գործող գներով շինարարական աշխատանքների արժեքի հաշվարկման կարգով>> նախատեսված նյութերի արժեքի, աշխատավարձի չափի փոփոխության, մեխանիզմների շահագործման և վերադիր ծախսերի նոր տոկոսադրույքները: Նախագծող կազմակերպությանը հանձնարարված է կատարել նախահաշվի վերահաշվարկ, որի արդյունքում նախահաշվի ընդհանուր արժեքը կավելանա մոտ 25 %-ով: 

4. Ցախաց    քարի    վանք   հուշարձանում     ավարտված    վերականգնման

աշխատանքներից հետո հուշարձանամերձ տարածքում ստեղծվել է մի իրավիճակ, ինչն անհրաժեշտություն է առաջացրել հրատապ իրականացնել որոշ կանխարգելիչ միջամտություններ` հուշարձանի հետագա անվտանգ պահպանությունն ապահովելու համար: Մասնավորապես առաջարկվում է անձրևաջրերի ներթափանցումը Ցախաց քարի Սբ Կարապետ եկեղեցու /հյուսիսային, արևմտյան և արևելյան հատվածներում/ հիմքերը բացառելու և հողի հոսքը դեպի հուշարձան կանխելու նպատակով իրականացվելիք աշխատանքների համար  հատկացնել 6.6 մլն դրամ գումար: Ցախաց քարի նախագծա-նախահաշվային փաստաթղթերը հանձնված են համալիր փորձաքննության:
  5. Հալիձոր բերդի վերականգնողական աշխատանքների ոչ լրիվ ծավալով ֆինանսավորման պատճառով ամբողջությամբ չեն իրականացվել դեպի հուշարձան տանող քարե աստիճանների կառուցման աշխատանքները, որի արդյունքում հուշարձան այցելող զբոսաշրջիկների, անհատ այցելուների համար ստեղծվել է ոչ հարմար իրավիճակ:
  Ելնելով վերոգրյալից` առաջարկում ենք հատկացնել 3.6 մլն դրամ` այդ աշխատանքներն ավարտելու համար: Հալիձոր բերդի նախագծա-նախահաշվային փաստաթղթերը հանձնված են համալիր փորձաքննության:

   6. Քոբայրավանքի զանգակատան վերականգնման նախագիծը կազմվել է 2007 թ., որը քննարկվել և հավանության է արժանացել ՀՀ մշակույթի նախարարության գիտամեթոդական խորհրդի կողմից 09.07.2011թ և, սահմանված կարգի համաձայն, ենթարկվել է համալիր փորձաքննության: 2011թ. իրականացվել է 15.0 մլն դրամի վերականգնման աշխատանքներ: Ընթացիկ տարում զանգակատան ռոտոնդան ամբողջացնելու և վերականգնված հատվածները մթնոլորտային տեղումներից պաշտպանելու համար լրացուցիչ անհրաժեշտ է 7.8 մլն դրամ: 
   7. Սույն թվականի մարտի 31-ին <<Կամերային երաժշտության  ազգային   կենտրոն>> ՊՈԱԿ-ի շենքում տեղի ունեցած հրդեհի հետևանքով վնասվել են կենտրոնի փորձասենյակները, վարչական աշխատասենյակները` հարակից տարածքներով, այրվել է տնօրենի աշխատասենյակն իր գույքով:

      Համաձայն Հայաստանի Հանրապետության <<Փորձագիտական կենտրոն>> ՊՈԱԿ-ի մասնագետների եզրակացության`  հրդեհի առաջացման հավանական պատճառ է հանդիսացել հրդեհի օջախային հատվածում տեղադրված էլեկտրական սարքավորումներում ստեղծված վթարային ռեժիմի իրավիճակը: 
     Հրդեհի պատճառած վնասները վերացնելու, ինչպես նաև հետագայում նման պատահարները բացառելու նպատակով հակահրդեհային և տեսահսկման համակարգեր տեղադրելու համար անհրաժեշտ է 9158.6 հազ. դրամ գումար:

   Կամերային երաժշտության ազգային կենտրոնը մայրաքաղաքի հիմնական մշակութային օջախներից մեկն է, և շենքն ընդգրկված է Երևան քաղաքի պատմության և մշակույթի անշարժ հուշարձանների պետական ցուցակում:  

    Կենտրոնն իր սեփական միջոցներով հնարավորություն չունի վերացնելու հրդեհի պատճառած վնասները և վերականգնելու  իր կազմում գործող փորձասենյակներից զրկված 6 համերգային կոլեկտիվների բնականոն գործունեությունը: 

    Ելնելով վերը նշվածից` առաջարկում ենք 9158.6 հազ. դրամ ուղղել նշված աշխատանքների իրականացմանը:
        Կից ներկայացնում ենք  ՀՀ <<Փորձագիտական կենտրոն>> ՊՈԱԿ-ի  մասնագետների հետազոտության արդյունքները, կենտրոնի վերանորոգման, հակահրդեհային ու տեսահսկման համակարգերի ձեռքբերման և տեղադրման աշխատանքների նախահաշիվները:  
   8. <<Հովհաննես Շարամբեյանի անվան ժողովրդական ստեղծագործության կենտրոն>> ՊՈԱԿ-ում 2010 թ. տեղադրվել է ջեռուցման համակարգ, սակայն չեն կատարվել գազաֆիկացման աշխատանքները: Կենտրոնը մայրաքաղաքի կարևոր թանգարաններից մեկն է, և շենքն ընդգրկված է Երևան քաղաքի պատմության և մշակույթի անշարժ հուշարձանների պետական ցուցակում: Թանգարանի բնականոն գործունեությունը և թանգարանային ցուցանմուշների պահպանության ջերմախոնավային ռեժիմն ապահովելու նպատակով վերաբաշխված գումարներից գազաֆիկացման անհրաժեշտ աշխատանքների իրականացման համար առաջարկում ենք ուղղել 1.9 մլն դրամ /նախահաշիվը ներկայացվում է/:  

9. ՀՀ մշակույթի նախարարության, ՀՀ-ում ԻԻՀ դեսպանության և մշակույթի կենտրոնի ու Հայաստանի գրողների միության համատեղ նախաձեռնությամբ     2011 թ. սեպտեմբերի 30-ից հոկտեմբերի 1-ը Մեղրիում կանցկացվի «ՀԱՅ-ԻՐԱՆԱԿԱՆ ԲԱՐԵԿԱՄՈՒԹՅԱՆ ՕՐԵՐ» ծրագիրը: Այն բազմիցս քննարկվել է Իրանի բարձրաստիճան պաշտոնյաների, մասնավորապես` ՀՀ-ում ԻԻՀ դիվանագիտական ներկայացուցիչների հետ հանդիպումների, ինչպես նաև ԻԻՀ նախագահի խորհրդական, ԻԻՀ մշակույթի և իսլամական կապերի կազմակերպության նախագահ Մեհդի Մոսթաֆավիի 2010 թ. փետրվարին Հայաստան այցելության ընթացքում` ամրագրվելով երկկողմ համագործակցության փաստաթղթերում <<մշակույթի շաբաթ>> ձևաչափով: Ի թիվս այլ մշակութային միջոցառումների, ծրագրով նախատեսվում է Մեղրիում հայ-իրանական <<Բարեկամություն>> հուշարձանի և պուրակի բացում: Երկու կողմերի միջև քննարկումների արդյունքում ընտրվել է քանդակագործ Վան Սողոմոնյանի կողմից ներկայացված աշխատանքը, Սյունիքի մարզեպատարանի և Մեղրիի քաղաքապետարանի կողմից ընտրվել է տեղադրման համար համապատասխան տարածք: Երկու երկրների միջև բաց ճանապարհ և <<Կյանքի կամուրջ>> խորհրդանշող հուշարձանը տեղադրվել է ս. թ. հոկտեմբերի 1-ին: Այս իրադարձությունը, որը հավանության է արժանացել նաև ԻԻՀ Կառավարության կողմից, հիմք կհանդիսանա նոր ձևաչափով համագործակցության իրականացմանը: Բացման արարողությանը մասնակցելու նպատակով Մեղրի է ժամանել  պաշտոնական պատվիրակություն` ԻԻՀ մշակույթի և իսլամական առաջնորդման նախարարի տեղակալ Համիդ Շահաբադիի գլխավորությամբ: <<Բարեկամություն>> հուշարձանի նախագիծը ներկայացված է փորձագիտական եզրակացության /նախահաշիվը ներկայացվում է/:  
 10. Որոշման նախագծով առաջարկվում է հինգ  պատմաճարտարապետական հուշարձանների վերականգնման աշխատանքների շարունակությունը, Կամերային երաժշտության ազգային կենտրոնի հուշարձան-շենքի վերանորոգման և Մեղրի քաղաքում տեղադրվող հայ-իրանական բարեկամությանը նվիրված <<Բարեկամություն>> հուշարձանի պատվանդանի պատրաստման և տարածքի բարեկարգման աշխատանքները` հրատապությունից ելնելով,  իրականացնել <<Գնումների մասին>> ՀՀ օրենքի 20-րդ հոդվածի 5-րդ մասի 2-րդ կետով նախատեսված բանակցային ընթացակարգով:

ՀՀ մշակույթի նախարարությունը 2011 թ. գնումների պլանը ճշտելու նպատակով սույն որոշմամբ, ինչպես նաև ՀՀ Կառավարության 30.06.2011 թ. N 946-Ն որոշումից բխող համապատասխան փոփոխությունների ծանուցագիրը կներկայացնի ՀՀ ֆինանսների նախարարության համաձայնեցմանը: 

	3.
	 Տվյալ բնագավառում իրականացվող քաղաքականությունը

	
	 Մշակութային անշարժ ժառանգության անխաթար պահպանության և վերականգնման միջոցով դրանք հաջորդ սերունդներին փոխանցելու գործընթացի անընդհատության ապահովում: 

	4.
	Կարգավորման նպատակը և բնույթը

	
	 Ստեղծել համապատասխան իրավական դաշտ 2011 թ. պետական բյուջեով վերականգնող հուշարձաններում ավարտական փուլում գտնվող վերականգնման աշխատանքների շարունակությունն ապահովելու համար:

	5.
	 Նախագծի մշակման գործընթացում ներգրավված ինստիտուտները և անձինք

	
	 Նախագծի մշակման գործընթացում քննարկումներ են կազմակերպվել բնագավառի փորձառու, ՀՀ մշակույթի նախարարության համապատասխան ստորաբաժանումների, մասնագետների, հուշարձանների վերականգնման աշխատանքներն իրականացնող կազմակերպությունների ղեկավարների մասնակցությամբ:

	6.
	  Ակնկալվող արդյունքները

	
	  Նպաստել ավարտական փուլում գտնվող վերականգնողական աշխատանքների կայացմանը: Ապահովել վտանգված հուշարձանների հետագա պահպանության իրականացումը:


 ՆԱԽԱՐԱՐ` 





Հ. ՊՈՂՈՍՅԱՆ

